
Yn gyffredinol, o'r dystiolaeth a welwyd, canfuom fod 
cydymffurfedd â RhYÏ(CM) 2017 yn dda.  

Roedd polisïau a gweithdrefnau ysgrifenedig sy'n ofynnol o dan 
RhYÏ(CM) 2017 ar gael ac yn gyfredol. Roedd y rhain yn helpu'r 
adran i gydymffurfio â gofynion y rheoliadau fel y maent yn 
berthnasol i'r adran. 

Roedd y cleifion a gwblhaodd yr arolwg yn gadarnhaol iawn 
ynghylch eu profiadau yn yr adran. 

Roedd trafodaethau â'r rheolwyr a’r staff yr adran drwy gydol 
ein harolygiad yn rhoi sicrwydd bod trefniadau ar waith i 
sicrhau bod archwiliadau’n cael eu cynnal yn ddiogel ac yn 
unol â'r RhYÏ(CM). 

Nodwyd rhai meysydd i'w gwella. 

 

Sylwch fod canfyddiadau’r arolygiad yn ymwneud â’r adeg y 
cynhaliwyd yr arolygiad. 

Yr hyn a wnaethom 
 

Ceir manylion llawn ar sut rydym yn arolygu'r GIG ac yn rheoleiddio darparwyr 
gofal iechyd annibynnol yng Nghymru ar ein gwefan. 

Cwblhaodd Arolygiaeth Gofal Iechyd Cymru (AGIC) arolygiad lle rhoddwyd rhybudd 
o dan y Rheoliadau Ymbelydredd Ïoneiddio (Cysylltiad Meddygol) o’r Adran 
Meddygaeth Niwclear, Canolfan Ganser Felindre, Ymddiriedolaeth GIG Prifysgol 
Felindre ar 14 a 15 Mehefin 2022.  

Roedd ein tîm ar gyfer yr arolygiad yn cynnwys dau uwch-arolygydd AGIC ac uwch-
swyddog clinigol o Grŵp Cysylltiadau Meddygol Asiantaeth Diogelwch Iechyd y DU, 
a gyflawnodd swyddogaeth gynghori. Fel rhan o'r arolygiad hwn, roedd uwch-
swyddog clinigol ychwanegol hefyd yn bresennol i arsylwi, fel rhan o'r rhaglen 
adolygu gan gymheiriaid o fewn y Grŵp Cysylltiadau Meddygol. Arweiniwyd yr 
arolygiad gan uwch-arolygydd gofal iechyd AGIC. 

Mae'r fersiwn gryno hon o’r adroddiad wedi’i chynllunio ar gyfer aelodau’r 
cyhoedd. 

Mae adroddiad llawn, sydd wedi’i gynllunio ar gyfer y lleoliad, ac sy’n disgrifio’r 
holl ganfyddiadau sy’n ymwneud â darparu gofal diogel a dibynadwy o ansawdd 

uchel sy’n canolbwyntio ar gleifion unigol, ar gael ar ein gwefan.  

 

 

 

 
 
 
 
 
 
 
 
 
 
 
 
 
 
 

https://hiw.org.uk/inspect-healthcare
https://hiw.org.uk/find-service

Ansawdd profiad y claf 
 

Crynodeb cyffredinol 

Cafwyd adborth cadarnhaol iawn gan gleifion am eu profiadau wrth fynychu'r 
adran. 

Gwelsom fod trefniadau ar waith i hyrwyddo preifatrwydd ac urddas cleifion a 
chanfuom fod y staff yn trin y cleifion mewn modd caredig, parchus a 
phroffesiynol.  

Roedd yr wybodaeth a ddarparwyd yn dangos bod trefniadau digonol ar waith i 
ddiwallu anghenion cyfathrebu cleifion sy'n mynychu'r adran. Mae modd i'r lleoliad 
wella'r trefniadau hyn ymhellach drwy ddarparu'r 'Cynnig Rhagweithiol' o ran y 
Gymraeg i gleifion’. 

Yr hyn a ganfuom a wnaeth y gwasanaeth hwn yn dda 

• Amgylchedd sydd mewn cyflwr da a chanddo arwyddion da 

• Sylwadau cadarnhaol iawn yn ymwneud â phrofiad y cleifion 

• Roedd nifer o adnoddau cyfathrebu ar gael i helpu'r bobl ag anawsterau 

cyfathrebu. 

Lle gallai'r gwasanaeth wella 

• Darparu mwy o wybodaeth am y 'Cynnig Rhagweithiol’ 

• Y broses sydd ar waith i hysbysu cleifion am ganlyniadau o'r adborth a 

gasglwyd ynghylch profiad y cleifion. 

Yng ngeiriau’r cleifion:  

“Roedd popeth yn berffaith. Does dim angen unrhyw welliannau. 
Mae’r staff yn wych, yn ofalgar ac yn gefnogol.” 

“Mae Felindre yn cynnig y gwasanaeth gorau y gallai unrhyw un 
[â] chanser ei ddymuno.” 

“Gwasanaeth ardderchog. Allaf i ddim meddwl am unrhyw feysydd 
sydd angen eu gwella.” 

“Gwasanaeth da iawn drwyddi draw.” 

“Roedd fy ngofal a’m gwasanaeth [yn] effeithlon iawn.” 

Cyflenwi gofal diogel ac effeithiol 
  

Crynodeb cyffredinol 

Yn gyffredinol, roedd cydymffurfedd da â Rheoliadau Ymbelydredd Ïoneiddio 
(Cysylltiad Meddygol) 2017 (RhYÏ(CM) 2017). Canfuom fod trefniadau ar waith i 
ddarparu gofal diogel ac effeithiol i gleifion sy'n ymweld â'r Adran Meddygaeth 
Niwclear. 

Roedd yr wybodaeth a ddarparwyd yn dangos bod trefniadau priodol ar waith gan y 
gwasanaeth i sicrhau bod modd atal a rheoli heintiau yn effeithiol yn yr adran. 

Gwnaethom nodi rhai meysydd i’w gwella, gan gynnwys yr angen i wella cadernid 
atgyfeiriadau electronig, cymorth yr Arbenigwr Ffiseg Feddygol yn y tymor byr a 
chanolig ac asesiad risg y maes cyffredinol. 

Yr hyn a ganfuom a wnaeth y gwasanaeth hwn yn dda 

• Roedd yr holl staff yn deall eu rolau o dan y RhYÏ(CM) 

• Sefydlwyd lefelau cyfeirio diagnostig lleol ar, neu islaw'r lefelau cyfeirio 
diagnostig cenedlaethol 

• Roedd y System Isostock yn cynnwys cofnodion clir a gwiriadau dwbl o 
gofnodion dosau er mwyn lleihau risg a sicrhau y gellir archwilio yn hawdd. 

Lle gallai'r gwasanaeth wella 

• Gweithredu ar lefelau cymorth yr Arbenigwr Ffiseg Feddygol sy'n gyson â 
chanllawiau cenedlaethol  

• Ffurfioli’r rhaglen archwilio clinigol 

• Cynnal astudiaeth o'r risg sy'n gysylltiedig â'r therapïau i ystyried cysylltiadau 
damweiniol ac anfwriadol ag ymbelydredd. 

Yng ngeiriau’r cleifion: 

“Mae'r staff yn yr ysbyty hwn yn wych, yn ofalgar ac yn gyfeillgar, 
ac yn tawelu meddwl cleifion sy'n nerfus.” 

“Roedd yr holl staff wedi gwneud i'm triniaeth a'm gofal deimlo'n 
anhygoel. Doedd dim byd yn ormod iddyn nhw. Diolch.” 

“Mae'r holl staff dwi wedi dod ar eu traws yn ystod … ymweliadau 
wedi bod yn gwrtais, yn gefnogol ac yn galonogol. Allwn i ddim gofyn 
am driniaeth well - rwy'n ddiolchgar iawn.” 

“Roedd pawb y des i i gysylltiad â nhw [yn] gwrtais iawn, yn 
gymwynasgar ac yn broffesiynol.” 

“Mae'r staff yn hyfryd. Gwnaethon nhw i fi ymlacio." 

Ansawdd rheolaeth ac 

arweinyddiaeth 
 

Crynodeb cyffredinol 

Roedd strwythur rheoli â llwybrau adrodd eglur ar waith. Mae trefniadau 
llywodraethu effeithiol ar waith i gefnogi cydymffurfedd rheoleiddiol parhaus. 
Gwelsom arweinyddiaeth weledol a chefnogol yn cael ei darparu o fewn yr adran. 

Gwnaeth y staff ddangos bod ganddynt yr wybodaeth a'r sgiliau cywir i ymgymryd 
â'u rolau yn yr adran.  

Nodwyd rhai materion y mae angen i'r cyflogwr roi sylw iddynt. 

Yr hyn a ganfuom a wnaeth y gwasanaeth hwn yn dda 

• Mae holiadur hunanasesu AGIC yn cael ei gwblhau mewn modd amserol 

• Cydymffurfedd da â hyfforddiant ac arfarniadau gorfodol staff 

• Tystiolaeth o reolaeth dda. 

Lle gallai'r gwasanaeth wella 

• Mae angen cryfhau atebolrwydd trwy gyflwyno system rheoli dogfennau ar 
weithdrefnau’r cyflogwyr a dogfennau a phrotocolau eraill 

• Cynnwys y cofnodion cymhwysedd yn y system ansawdd dogfennau er mwyn 
sicrhau cysondeb yn eu fformat. 

Y camau nesaf 

Lle rydym wedi nodi gwelliannau a phryderon dybryd yn ystod ein harolygiad y mae 
gofyn i’r gwasanaeth weithredu yn eu cylch, mae’r rhain yn cael eu manylu o fewn 
atodiadau’r adroddiad arolygu llawn.  

Gofynnwn i’r bwrdd iechyd gymryd camau brys pan fyddwn yn nodi pryderon sy’n 
peri risg uniongyrchol i ddiogelwch cleifion. Mae’r pryderon hyn wedi’u hamlinellu 
yn yr atodiadau ac yn amlinellu’r camau a gymerwyd gan y bwrdd iechyd i amddiffyn 
diogelwch y cleifion ac sydd wedi’u cymeradwyo gennym ni. Rydym hefyd yn darparu 
tabl manwl o welliannau a nodwyd yn ystod yr arolygiad lle rydym yn mynnu bod y 
gwasanaeth yn dweud wrthym am y camau y mae'n eu cymryd i fynd i'r afael â'r 
meysydd hyn a gwella ansawdd a diogelwch gwasanaethau gofal iechyd. Yn ogystal, 
rydym yn amlinellu pryderon a godwyd ac yn cydnabod y rhai a ddatryswyd yn ystod 
yr arolygiad. 

Ar yr adeg briodol, mae AGIC yn gofyn i’r bwrdd iechyd gadarnhau bod camau wedi’u 
cymryd yn unol ag ymatebion rheolwyr a ddogfennwyd yn y cynllun gwella. Rydym 
hefyd yn gofyn i fyrddau iechyd ddarparu tystiolaeth ddogfennol o’r camau a 
gymerwyd a/neu’r cynnydd a wnaed. 

 
 
 
 
 


